
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	 

	 


ЭРИН ЦАГ

	 


ХҮН ТӨРӨЛХТӨН, ХООРОНДОО ТАНИЛЦЪЯ!

	Гудамж дүүрэн хүн алхалж байна. 

	Янз янзын хүн, 

	Эрэгтэй эмэгтэй, 

	Хөгшин залуу

	Гурав дөрвөөрөө, гуч дөчөөрөө

	Янз янзын хүн

	Ганцаараа, олноороо

	Алхалж байна, зорчиж байна.

	 

	Хар арьстай хүн ч явах юм.

	Шар арьстай нь ч явах юм;

	Эрс чиг

	Эгц шулуун

	Олон янзын улс цуваад 

	Ондоо ондоо байдалтай 

	Настай, намтартай, 

	Ажилтай, амрагтай.

	 

	Гудамж дүүрэн хүн алхалж байна.

	Янз янзын хүн.

	Танихгүй мэдэхгүй

	Үзээгүй хараагүй

	Урьд үзсэн ч учирч яваагүй

	Хальт дайралдсан ч ханилаагүй

	Ихчүүл багачуул, 

	Идэрчүүл хөгшчүүл.

	 

	Эд нар миний танил биш 

	Эргэж буцахаа мэдэхгүй

	Явж л байна

	Өнгөрч л байна.

	Эрслээд очиход мэндлэхгүй

	Энэ олон хүн

	Хэдий олон ч

	Миний хамаатан.

	 

	Ихэнхтэй нь би үзлээр холбоотой 

	Заримтай нь ажлаар холбоотой

	Хүсдэг ярьдгаараа

	Өшдөг, хайрладгаараа, 

	Төө зайгүй энхрийлж дассан

	Төрсөн энэ дэлхийгээрээ

	 

	Хүн төрөлхтөн гэдэг

	Удмаараа холбоотой.

	Хүн төрөлхтөөн, хоорондоо танилцъя! 

	Хүсэл зорилгоороо ижилсье.

	Алтан дэлхий дээр

	Амар жимэр

	Аж төрөх хүслээс аваад

	Аливаа хүслээ илэрхийлье.

	Гараа барилцъя, 

	Галаа түлэлцье.

	 

	Аз жаргал гэж юуг хэлэх вэ?

	Африк, Азийн бид ч

	Алс Европынхон ч 

	Америк, Австралийнхан ч

	Аз жаргал бол амьдрал гэж хэлнэ. 

	Аюулыг эсэргүүцсэн тэмцэл гэнэ.

	Янаг хайр гэнэ.

	Яруу найраг гэнэ.

	Дайсан гэж юуг хэлэх вэ?

	Дайн дажин гэж хэлнэ.

	Өвчин эмгэг, 

	Үхэл зүхэл, 

	 

	Гал усны гашуун зовлон 

	Гаслан гамшиг бүхнийг 

	Дайсан мөн гэнэ.

	Давхар аюул гэнэ.

	 

	Хүн төрөлхтөөн, хоорондоо танилцъя!

	Хүсэл зорилгоороо ижилсье.'

	Хаяа залгаатай 

	Заяа холбоотой 

	Энэ орчлонгийн эзэд хойно 

	Эрхэм жаргалаа хамтатгаж 

	Дайснаа даръя, 

	Хайснаа олъё.

	 

	1962 он.

	НЕАПОЛЬ ДУУ

	Эвхрэн дайвалзах долгиог сөрье. 

	Хөхрөн хайвалзах алсыг зорьё. 

	Мөнгөн сар ёлтойх зүг рүү 

	Хөнгөн завиар дүүлэн хүрье.

	 

	Хоёул нийлээд 

	Холыг зориод 

	Цэнгэл жаргалаа эрье. 

	Долгион сөрж 

	Хөлгөө залж 

	Цэнгэг салхийг соръё.

	 

	Түмэн долгион тэнгист мяралзана. 

	Буман мичид тэнгэрт яралзана. 

	Салхи шуурга далавчаа дэвж 

	Сайх завийг элдэн хөөнө.

	 

	Гайхам чамайг 

	Сайхан тэврээд 

	Салхитай нэгийгээ үзье.

	Долгион сөрж 

	Хөлгөө залж 

	Азтай эсэхийгээ мэдье.

	 

	1962 он

	 


ЛЕОНАРДО ДА ВИНЧИ

	Леонардо да Винчийн зурсан 

	Ленинградын Эрмитажид байдаг. 

	«Мадонна Литта» гэдэг хөрөг 

	Мартахын эрхгүй сайхан зураг.

	 

	Эх хүний энэрэнгүй сэтгэл 

	Эрх үрийн танхил бие 

	Энэ зурагт хослон харагдана. 

	Эрхбиш хүний нүд булаана.

	 

	Цэнхэр нөмрөгтэй залуухан хатагтай 

	Энхэр хүүгээ элгэндээ тэвэрчээ. 

	Мэлмэрэх нүд нь хүү дээрээ тусч 

	Элбэрэл хайр нь зовхиндоо тодорчээ.

	 

	Янаг хайр, хамаг сэтгэлтэй нь 

	Яруу зурсан юм, эх хүнийг 

	Ганцхан энэ зургаар нь ч гэсэн 

	Гайхан бишрэх сэн эх хүнийг

	 

	Адбиш бүхнийг бүтээн чадсан 

	Алдарт Леонардо аварга хүн 

	Аливаа эрдэм төгс туулсан 

	Авирд алдарших суут хүн.

	 

	Бийр барихаараа хавтай зураач 

	Бичиг бичихээрээ лавтай зохиолч 

	Барималч, инженер, тоо бодлоготон 

	Барилгач, эмч, гүн ухаантан.

	 

	Амьдралынхаа нэгхэн ч мөч алгасалгүй 

	Ахуй ертөнцийг судлав, дүрслэв.

	Хүүхэд шиг юм бүхнийг оролдоо билээ. 

	«Бурхан» шиг юм бүхнийг чадаа билээ.

	 

	1963 он

	 

	БРУНО

	Газар дэлхий

	Эргэдэг үү, тойрдог уу гэж 

	Хэнээс нь ч асуу даа 

	Гариг ертөнц

	Дөрвөлжин үү, гурвалжин уу гэж 

	Нэгнээс нь ч шалга даа.

	 

	Эрдэмтэй нэг нь 

	Сонжлоо гэж 

	Эрдэм багатай нь 

	Сорилоо гэж 

	Цаашаа лав бодох бий 

	Наанаа бас уурлах бий.

	 

	Дэлхийг эвхрэн орчдог гэж 

	Мэлхийг дэвхрэн цовхчдог гэж, 

	Мэдэхгүй хэн байх вэ.

	Гаригийг бөөрөнхий хэлбэртэй гэж 

	Гархийг дугариг галбиртай гэж

	Андахгүй хэн байх вэ.

	 

	Найман настай хүүхэд мэддэг. 

	Жирийн энэ томьёололд 

	Хэдэн настайдаа хүн төрөлхтөн 

	Мэрийн хүртлээ дээ.

	 

	Нэгдүгээр ангийн сурагч хариулдаг. 

	Хөнгөн энэ асуултад 

	Хэддүгээр зуунд хүн төрөлхтөн 

	Дөнгөн хариуллаа даа.

	 

	Анх үүссэнээсээ 

	Сая гаруй нас насалж байж 

	Арван таван зууны 

	Саргүй шөнө эцэслэж байж 

	Хөвчин энэ дэлхийг 

	Хазааргүй гэж таасан юм.

	Түвшин энэ тэнгэрийг 

	Ёзооргүй гэж мэдсэн юм.

	 

	Хүний оюуныг

	Үнэний нараар гийгүүлэн өгөх гэж 

	Сүмийн номлолыг 

	Цөмийн онолоор солин халах гэж 

	Гэгээн оюунтан, цагаан сэтгэлтэн 

	Босож байсан юм

	Шоронгийн мухар, шонгийн үзүүр. 

	Тосож байсан юм.

	 

	Тэдний нэг нь

	Эрэлхэг Бруно 

	Италид төрөөд 

	Буг гэгдэж 

	Булай хэлэгдэж 

	Шатаалгасан удаатай.

	 

	Буруу нь гэвэл

	Тэр хүн

	Эрдэмтэн болоод

	Бурхныг таягдаж

	Бурангуйг огоорсон учиртай

	 

	Тэглээ гэж хар лам нар 

	Бруног барьж аваад 

	Тэрэгний гол шиг модонд хүлээд 

	Дороос нь гал түлжээ.

	 

	Оргилсон түүдэг гал дороо 

	Оволзон шатавч

	Эргэсэн дэлхийтэй цуг эргэхийг

	Харсаар үхжээ.

	Зоригт Бруно

	Хоригт бодлоо

	Галд өгсөнгүй 

	Төрөөгүй хүүхэд 

	Ирээдүй үед 

	Дамжуулан өгчээ.

	Эргүүгийн ёс

	Тэргүүний ухаанд 

	Давагдан дийлдэж

	Од гариг руу Тод мөр

	Гэрэлтэн гарчээ.

	 

	1962 VII. 17

	РОБЕРТИНО

	Робертино гэж 

	Итали хүүгийн нэр, 

	Робертино гэж 

	Дуучин хүүгийн сүр.

	Өндөр байшингийн ханан дээрээс 

	Зурагт радиогийн дэлгэц дундаас 

	Гудамж талбайн уулзар бүхнээс 

	Гуанз дэлгүүрийн цонхон нүднээс 

	Робертино, 

	Инээж байна.

	Мишээж байна.

	Дуудаж байна.

	Дуулж байна.

	Алс Соррентод 

	Америк тивд 

	Алтан Прагад 

	Антарктидын мөсөн дунд 

	Агаарын долгион бүрд 

	Хаантай газар 

	Харш ордонд 

	Харцтай газар 

	Урц гэрт

	Робертино дуулж байна. 

	Робертино уярч байна.

	Робертино дуулуулж байна 

	Робертино уяруулж байна.

	Италийн, 

	Италиар ч барахгүй, 

	Энэ дэлхийн

	Дуучин хүү болгон

	Ядуу хүү болгон

	Эгэл хүү болгон

	Робертинод

	Атаархаж байна.

	Одоогийн энэ

	Нэртэй

	Зартай

	Адтай

	Азтай

	Робертино чинь 

	Урьд нь яг тэдэн шиг 

	Дуучин хүү байсан юм. 

	Ядуу хүү байсан юм. 

	Эгэл хүү байсан юм. 

	Тэдэнтэй адилхан 

	Гуталчны хүү 

	Гудамжны хүү.

	 

	Гэтэл 

	Гэнэтхэн 

	Одоогийн энэ 

	Робертино болсон юм.

	 

	Урьдын Робертино шиг 

	Уушны газраар

	Уушгины хэрээр 

	Дуулдаг жаалууд 

	Урьдын Робертино шиг 

	Азтай өдрөө 

	Арав тавхан зоос 

	Алгандаа халтал нь 

	Атгаж байгаад 

	Аав руугаа гүйдэг 

	Өнөөх олон 

	Хуучин нөхөд нь 

	Дуучин анд нь 

	Одоогийн энэ

	Робертинод 

	Яг үнэнээсээ 

	Яс махнаасаа 

	Атаархаж байна.

	 

	Робертино шиг

	Элдэвтэй болоод 

	Эрдэмтэй болоод

	Цуутай дуучин болоод

	Гуутай бурхан болоод 

	Даян дэлхийг 

	Таван тивийг 

	Уяраах сан гэж 

	Дунираах сан гэж 

	Өдрийн бодол

	Шөнийн зүүд болж байна.

	 

	Гэтэл

	Одоогийн Робертино

	Ядуу байсан 

	Эгэл байсан.

	 

	Гэвч

	Гургалдай шиг чөлөөтэй байсан 

	Гуталчны хүү 

	Гудамжны хүү

	Нөгөө Робертинод атаархаж байна.

	 

	Тэр Робертинотой 

	Дуртай цагтаа дуулж байхыг 

	Дургүй цагтаа дуугүй байхыг 

	Тагтаа элдэж гадуур гүйхийг 

	Дандаа тэгж зоригоор байхыг 

	Нартай өдөр 

	модны сүүдэрт 

	шувуу шиг чөлөөтэй

	наргиж

	жиргэж байхыг 

	Сартай шөнө 

	бүлээн тэнгист 

	загас шиг 

	чөлөөтэй умбаж

	шумбаж байхыг 

	одоогийн Робертино 

	мөрөөдөж байна.

	 

	Цагаан хусны 

	Өлмий хайрсан 

	Хүйтэн булгийн уснаас 

	Цэвэрхэн 

	Ховорхон хоолойгоо

	Өнгөний хоолой биш 

	Мөнгөний хоолой биш 

	Ариун хоолой 

	Хүний хоолой 

	Хэвээр нь

	Ёсоор нь байлгахыг 

	Робертино мөрөөдөж байна.

	 

	Тэрэндээ хүрч 

	Тэгж чадвал 

	Робертинод Италийн, 

	Италиар ч барахгүй 

	Энэ дэлхийн 

	Дуучин хүү болгон 

	Ядуу хүү болгон 

	Эгэл хүү болгон 

	Атаархдаг нь 

	Аргагүй болно.

	 


ПИРАМИД ХӨШӨӨ

	 

	Догшин хаан сүр бадруулж

	Түмэн боол  цуглуулж гэнэ.

	Дороос аваад  тэнгэр баганадсан

	Хөшөө өөртөө  босгуулж гэнэ.

	Үүлэнд тулах тэр хөшөөгөөр

	Нэр сүрээ  мандуулах гэж

	Үхсэн хойноо ч  дайснаа сүрдүүлж

	Үнс шарилаа  тахиулах гэж.

	Очоод үзэхэд шовх уул

	Орой нь тэртээд өлийж байна.

	Омог төгөлдөр  чулуун сфинкс1

	Бэлд нь нарлан  хэвтэж байна.

	Гангийн наранд  цайтлаа халсан

	Тэнгэрийн зэвхий  өнгөн дээр

	Гараар бүтсэн аварга хөшөө 

	Газрыг огоорон дүүлж байна.

	Эргэн тойрон чимээ аниргүй, 

	Эртний хөшөө үүрэглэн сүглийнэ.

	Энэхэн зуур эргэн санахад

	Элдвийн юм санаанд орно

	Хөшөөнд орсон чулуу болгон 

	Дөрвөлжин бөгөөд хүнд гээч.

	Хөөрхий боол дээш нь гаргах гэж

	Хэчнээн их зовоо гээч.

	Үхлээр пүнлүүдэх ажилд дарагдаж

	Үүртсэн боол хажууд ёолох шиг. 

	Харуул хуягийн ташуур тачигнаж 

	Хахир дуугаар намайг зандрах шиг 

	Хөшөөний ирмэг довжоо бүхэн дээр

	Хөлс цус гялтганан байх шиг, 

	Хөмсөг зангидсан боол босоод

	Хөмхий зууж хараал тавих шиг 

	Догшин хаан сүр бадруулж

	Түмэн боол цуглуулж гэнэ.

	Дороос аваад тэнгэр баганадсан

	Хөшөө өөртөө босгуулж гэнэ.

	Хэн ч гэдэг хаан тэгсэн юм бэ? 

	Тэр нь ямар хамаа байх вэ?

	Хэдэн үеийн тэр хөшөө

	Тэрний тухай ярьсангүй

	Хааны суу хааны залийг

	Тэр хөшөө илтгэсэнгүй, 

	Боолын ухаан,  боолын чадлыг 

	Тэнгэр баганадан илтгэж байна.

	 

	1962 он 

	Кайр

	ДӨРВИЙН АЛДАР

	Өргөн дэлхийн 

	Хаа ч гэсэн 

	Дөрвөн хүний 

	Зураг нь хадаатай, 

	Сураг нь гараатай, 

	 

	Өдрийн сонин алдахгүй уншдаг 

	Төрийн хэрэг андахгүй мэддэг 

	Өвөгчүүд залуучууд байтугай 

	Эхчүүд эцгүүд байтугай 

	Хэлд орсон хүүхэд болгон 

	Хөлд орсон жаал болгон 

	Царайг нь үзвэл 

	Нэрлэн хашхирна.

	Барааг нь харвал

	Баярлан паацганана.

	 

	Хөшөө болсон 

	Жишээ болсон 

	Зүрхтэй

	Зоригтой

	Жирийн дөрвийн алдрыг 

	Ерийн дөрвийн намтрыг 

	Ахаасаа дуулж

	Багаасаа дуурайж 

	Хүүхэд өснө.

	Том болоод Нисэгч болоод 

	Тэнгэрээ ч цоолохыг 

	Энгэрээ ч цоолохыг 

	Тэд мөрөөднө.

	 

	Огторгуй хэдий уудам ч 

	Дөрвөн хүний 

	Тодхон жим бий.

	Содхон зам бий.

	Жим өргөжиж 

	Зам үргэлжилж 

	Цаашаа ч сунана.

	Хаашаа ч хүрнэ.

	 

	Огторгуй руу хэн ниссэнийг 

	Одоо бид андахгүй 

	Нисэгч баатруудын нэрсийг 

	Нэг хэсэгтээ алдахгүй.

	Ном сэтгүүлд бичнэ.

	Том багагүй тогтооно.

	Өөрийн нь нэрийг байтугай 

	Өрөөл бусдын нь нэрийг 

	Хэн гэдэг эхнэртэйг нь 

	Хэдэн настай хүүтэйг нь 

	Ямар хоолонд дуртайг нь

	Яаж нисэгч болсныг нь 

	Яг өөр шиг нь 

	Ярьдаг байх бий.

	Зүрхийг нь чагнадаг хүнийг хүртэл 

	Сүрхий найз шиг нь 

	Мэддэг байх бий.

	Хэдийд ч юм

	Хэн ниссэнийг нь мэдэхээ байна.

	Хэд дээр нь ч юм

	Тоолж суухаа болино

	Хэн гэдэг нисэгч

	Хэдийд хаашаа нисэхийн

	Огторгуйн хөлөг онгоцны 

	Отрядын дарга л

	Шийддэг болно.

	Хэний нөхөр нисэж

	Хэдий болоод ирэхийг

	Огторгуйн нисэгч нэгний

	Эхнэр хүүхэд л

	Мэддэг болно.

	Од гариг руу

	Ондоо ертөнц рүү

	Албан томилолтоор

	Амралтын бичгээр

	Буман хүн нисдэг болно.

	Түмэн хүн хэсдэг болно.

	Буурал болох бид ч

	Суудал сураглах цаг ирнэ.

	Огторгуйд ниснэ гэдэг 

	Энгийн ажилтай адил 

	Амархан болно.

	Од гаригийн хөлөг

	Жингийн тэмээтэй адил, 

	Элбэг болно.

	Гариг ертөнц рүү нисэх

	Гариг цагийн хуваарь

	Гадна дотногүй ярайна.

	Сарнаас авчирсан шороон дээр 

	Саргай тарьж үзэх

	Сайхан цаг ирнэ.

	Гэхэд ч гэсэн

	Тэгэхэд ч гэсэн

	Анх хэн ниссэн бэ гэж

	Мөнх хэн алдаршсан бэ гэж 

	Хэнээс нь ч лавлахад

	Эхнээс нь ч асуухад

	Гагарин гэнэ. Титов гэнэ.

	Николаев, Попович гэнэ.

	 

	1962 он

	 


ОРОСЫН ХҮН

	Хувьсгал бэлтгэхдээ Ленинийг төрүүлдэг 

	Хувьсган өөрчлөхдөө Мичуринг гаргадаг 

	Оросын хүн, Зөвлөлтийн хүн 

	Одоогийн бидний бахдал мөн.

	 

	Дайсан ниргэхдээ Матросов болдог 

	Байшин барихдаа Королев байдаг 

	Оросын хүн, Зөвлөлтийн хүн

	Охь түүхийн манлай мөн.

	 

	Газар дээр явахаараа Гаганова байдаг

	Газраас хөөрөхөөрөө Гагарин болдог 

	Оросын хүн, Зөвлөлтийн хүн 

	Оргил коммунизмын тугч мөн.

	 

	1962 VIII

	 


АФРИК

	Зүрхний хэлбэртэй 

	Зүсний хартай 

	Эртний түүхтэй 

	Эрдэнийн охитой 

	Шүдний цагаантай 

	Нүдний хурцтай 

	Зовлонгийн ихтэй 

	Тавилангийн адтай

	Африк.

	 

	Зүрхний хэлбэртэй ч 

	Жаргал үзээгүй 

	Зүсний хартай ч 

	Үсний буурал

	Эртний түүхтэй ч 

	Харьтны байсан 

	Эрдэнийн охитой ч 

	Бирдийн байсан

	Африк.

	 

	Шүдний цагаантай ч 

	Зууж явсан 

	Нүдний хурцтай ч 

	Онийж шагайсан

	Зүсний хартай ч 

	Сэтгэлийн цагаантай 

	Үсний бууралтай ч 

	Итгэлийн сэхээтэй

	Африк.

	 

	Зовлонгийн ихтэй 

	Тэмцэж боссон 

	Тавилангийн адтай 

	Хамжиж тулсан 

	Их тивээ

	Харьтнаас чөлөөлөх 

	Охь баялгаа Бэрдээс салгах

	Африк.

	 

	Эрх чөлөөт 

	Бүрэн олох 

	Бэрх хэцүүг 

	Бүрэн давах 

	Зүрхний хэлбэртэй 

	Хорвоогийн эрхтэй 

	Зүсний хартай 

	Хүн төрөлхтөн

	Африк.

	 


ӨРНӨ ДОРНО ХОЁР

	Өөдөөсөө хэзээ ч зөв харахгүй 

	Өрнө бол өрнө, дорно бол дор!

	Р. Киплинг

	 

	Дорно л гэнэ 

	Өрнө л гэнэ 

	Өрнө биш дорно л гэнэ 

	Дорно биш өрнө л гэнэ.

	 

	Хатан дэлхийг

	Хаа гуяар нь салгаж байгаа юм шиг

	Хаагуур нь

	Салгаад

	Ялгаад байгаа юм бол? 

	Хотол түмнийг

	Хонь хурга ялгаж байгаа юм шиг

	Юугаар нь

	Зааглаад

	Заазлаад байгаа юм бол?

	 

	Урал Кавказаар 

	Ус далайгаар 

	Салгаад байгаа юм уу?

	Хар цагаанаар 

	Шар улаанаар 

	Ялгаад байгаа юм уу?

	Зүг чигээр 

	Зүүн баруунаараа 

	Арьсны өнгөөр 

	Амны зоригоор

	 

	Алтан дэлхийг 

	Айл хунартай нь 

	Ард түмэнтэй нь 

	Ялгаж Салгаж

	Яах гэсэн юм бол?

	Бүү мэд!

	 

	Үнэнийг хэлэхэд 

	Ази, Европ ч гэж бий. 

	Америк, Австрали ч бий. 

	Африк, Антарктид ч бий.

	Улс гүрний хил ч бий.

	Улаан цагаан арьстан ч бий.

	 

	Гэвч

	Бөмбөрцөг хэрсэн шугам 

	Бүсэлхий дарсан экватор 

	Зургаан тивийн зааг 

	Зулайн үсний өнгө 

	Аль нь ч

	Улс түмнийг ялгах

	Уг үндсээр нь салгах 

	Чиг замыг нь хоёрдуулах 

	Чин хүслийг нь холдуулах 

	Ёсгүй.

	 

	Суусан нутгаар 

	Сурсан хэлээр 

	Хүн төрөлхтөн 

	Адилгүй ч 

	Нар гарах цагаар 

	Сар гарах чигээр 

	Хүж дэлхий 

	Ижилгүй ч

	Элст Мисирийн пирамид хөшөө 

	Эрт Грекийн соёл урлаг 

	Дорнын гүн ухаан 

	Өрнийн шалгадаг ухаан 

	Угсаатан бүрийн нөр хичээл 

	Үндэстэн бүрийн нэр бүтээл 

	Цөм бүрэлдэн

	Хам хуралдан 

	Хүн төрөлхтний 

	Өнийн замнал билээ.

	Өвийн уламжлал билээ.

	Урлал, дурлал нь билээ.

	Ажил амьдрал нь билээ.

	Өрнийнх ч гэсэн хүн 

	Дорнынх ч гэсэн хүн 

	Хар арьстай нь ч хүн 

	Шар цагаан нь ч хүн.

	 

	Хүн ингээд 

	Төрх төрлөөрөө 

	Байр байдлаараа 

	Төсөөтэй гэвч

	Гартаа байгаа зэвсэг багажаар

	Урдаа байгаа хэрэг зорилгоор

	Номлосон суртлаараа

	Ноёлсон сууриараа

	Хийдэг тэмцлээрээ

	Гийдэг бүтээлээрээ

	Ана мана

	Ач тач

	Ялгагдсаар

	Салгагдсаар иржээ.

	 

	Уудам дэлхий 

	Улс гүрэн 

	Тэр ч байтугай 

	Улс дундуур 

	Бүр цаашилбал 

	Айл гэр

	Ах дүүгийн хоорондуур 

	Үзлийн ялгаа 

	Сүжгийн ялгаа 

	Ангийн ялгаа 

	Ангилан зурайж байна.

	 

	Өрнө дорно гэж 

	Эсрэг тэсрэг 

	Ойлголт байхгүй

	Өнгөлзөх дайсан 

	Тонголзох нөхөр гэж 

	Ялгаа бий.

	Улаан цагаан гэж 

	Арьсны харш 

	Өнгө байхгүй 

	Улаантан, цагаантан гэж 

	Ангийн харш 

	Ялгаа бий.

	 

	Миний дорно 

	Чиний өрнө гэж 

	Ойлголт байхгүй 

	Миний коммунизм 

	Чиний капитализм гэж 

	Зааг бий.

	 

	Тэгээд ч бид 

	Дорно гэж огсойдоггүй 

	Өрнө гэж огоордоггүй.

	 

	Тивээр бид ярьдаггүй 

	Эвээр бид ярьдаг.

	Ижил зүсээр ялгадаггүй. 

	Үзэл санаагаар ялгадаг.

	 

	1963 он

	 


ӨЛГИЙ

	Хөрст дэлхийг

	Хөл дороо захиран билээ би. 

	Мөнх тэнгэрийг 

	Мөрөн дээрээ үүрэн билээ би. 

	Хөрст алтан дэлхий минь 

	Хөл дороос минь тулж өгсөн. 

	Хөхүүл эх шиг 

	Тэжээж өсгөсөн 

	Өлгий нутаг минь билээ.

	Өрлөг эх минь билээ.

	 

	Шар арьстай би 

	Хар арьстай би 

	Цагаан арьстай би 

	Улаан арьстай би 

	Хоёр өлмийгөө 

	Ул болгосон цагаасаа 

	Хоёр мэлмийгээ 

	Хол тусгасан үеэсээ 

	Суларсан гараа хөдөлгөсөөр 

	Хөлөрсөн духаа арчсаар 

	Дээр нь төрдөг, амьдардаг 

	Хээр нь биеэ оршуулдаг 

	Энэ дэлхийг 

	Шинэ болголоо.

	Ариун хөдөлмөр 

	Дориун янзаллаа.

	 

	Энэ дэлхий дээр 

	Ярайж, ирийж 

	Өндөрлөж сүндэрлэж 

	Халгилж цалгилж 

	Үхэж сэхэж байгаа 

	Төрж төлжиж байгаа 

	Тоолж баршгүй юмны 

	Төөлж баршгүй бүхний 

	Баганхи хэсэг нь

	Байгалийн бүтээл, 

	Ихэнх хэсэг нь 

	Миний бүтээл

	 

	Гэвч 

	Хүн бол, 

	Би бол, 

	Хэзээ ч санаа амардаггүй 

	Хичээж урагшаа тэмүүлдэг 

	Мөртөө зүгээр суудаггүй 

	Ердөө зүтгээд байдаг 

	Урьдын юманд тордоггүй 

	Эртний ёсонд ордоггүй 

	Шинийг мөрөөддөг 

	Ихийг санаачилдаг 

	Ийм тавилантай ч гэм 

	Тийм зовлонтой ч гэм.

	 

	Хийж бүтээмээр юм

	Энэ дэлхий дээр ч багагүй 

	Жийж хэвтэхээр цаг 

	Хараахан бас болоогүй.

	Дэлхийгээс цааш

	Сар байна.

	Сарнаас цааш 

	Нар байна.

	Нарнаас ч цааш 

	Тэрнээс ч цааш 

	Эх ч үгүй 

	Зах ч үгүй, 

	Тэгвэл

	Хүний мөрөөдөл 

	Хүсэл санаашрал 

	Хазаар ч үгүй 

	Хязгаар ч үгүй.

	 

	Өнөөдөр би 

	Эх газраасаа хөөрч 

	Хөх тэнгэрээсээ цаашилж 

	Хүрэхийн ч эрхгүй явсан 

	Хүсэхийн ч аргагүй байсан 

	Огторгуй руу 

	Од гариг руу 

	Зорчиж ч байна.

	Зочилж ч байна.

	 

	Алган дээрээ бөмбөрүүлж байсан 

	Хиймэл дарцгаа 

	Алиман сар руу 

	Амрагийн захиа шиг 

	Илгээсэн билээ би.

	Анх үүсэхээсээ шүтэж байсан 

	Алтан нараа

	Аялах цаг болгоод 

	Аядах цаг хүлээгээд 

	Явна билээ би.

	Дассан хань 

	Өссөн дэлхий 

	Татах хүчнээс мултраад

	Ондоо дэлхий рүү 

	Зөндөө гариг руу 

	Хүчит пуужингаа зална.

	Тэнгэрт огторгуйн 

	Тэнэгэр талбайг

	Бурхнаас бид буулгаад

	Хүний амьдралын 

	Хүсэл жаргалын 

	Гэгээн орд болгоно.

	 

	Орон дэлхийгээ бид 

	Бүр орхихгүй ч 

	Одон орныг эзэмшинэ.

	Газар дэлхийгээ бид

	Ор хаяхгүй ч

	Гариг ертөнцийг захирна.

	Нийт амьдрал нь тэнд 

	Анх эхэн дээрээ ч 

	Аварга гүрвэл дээрээ ч 

	Арслан заан дээр ч байлаа гэсэн 

	Нийгмийн амьдрал тэд 

	Огторгуйн хөлгөөс 

	Оюунтай хүнээс 

	Коммунист ёсноос шууд эхэлнэ.

	 

	Үр ач нар минь 

	Тэнд төрж 

	Үржин өсөж 

	Үе улиран 

	Одоо зөвхөн 

	Хараа хүрэх уудамд 

	Одоо зөвхөн 

	Санаа хүрэх тэртээд 

	Охид хүүхэд минь 

	Үр хүүхдээ бүүвэйлнэ.

	Ач гуч минь 

	Аав ээж болцгооно.

	Энэ дэлхий минь 

	Хүн төрөлхтний

	Багын өлгий нь болон ханхайна. 

	Эрин улирахад 

	Орчлон ертөнц 

	Эх орон нь болон манхайна.


ТЭР ЦАГТ...

	Эрт дээр цагаас 

	Эзэд ноёд 

	Эзлэн довтолж 

	Хаад сайд 

	Хазлан давшилж 

	Агар зандан шатраараа 

	Тоглож байгаа юм шиг 

	Ард олны заяагаар 

	Тоглож байлаа.

	Өрсөн шатрын 

	Хүүгээ биш 

	Төрсөн эхийн хүүгээр 

	Эх дэлхийг 

	Бүрж гарлаа.

	Хөх ногоог 

	Цусдаж гарлаа, 

	 

	Эрхэндээ эрдсэн тэд 

	Энэ дэлхийг 

	Эргэж байгаа

	Эрээн хөлөг шиг санаж байна.

	 

	Дархандаа даварсан тэд 

	Далай түмнээ 

	Дахиад нүүх

	Дараах өрөг шиг бодож байж.

	Ажлын хүчээр бүтсэн бүхнийг

	Хожлын бай шиг нэхнэ гэж

	Эл хорвоог ч бүхлээр нь

	Энэ олныг ч цугаар нь

	Мөрий авсан юм шиг авна гэж

	Түрий зүрийдээ чихнэ гэж

	Дайрсан

	Дайтсан

	Ховдог эзэд

	Сувдаг ноёдын

	Хожсон

	Хожоогүй наадам бүр

	Хойшлуулсан

	Хойшлуулаагүй өрөг бүр

	Үй түмний үхэл

	Хүй олны тахал

	Урц гэрийн түймэр билээ.

	Харц олны түйтгэр билээ.

	Македоны Александр

	Микадогийн ач нар

	Хазарын ноёд

	Татарын хаад

	Рыцариуд

	Янычарууд

	Цезарь гээд л

	Черчилль гээд л

	Гитлер гээд л

	Аян дайнаар амьдарсан

	Даян дэлхийг тэмтэрсэн

	Аль ноёныг ч тэр гэх вэ.

	Аль жанжныг ч тэр гэх вэ.

	 

	Гэвч

	Ард түмэн

	Хааны ёсоор бүтсэн

	Зааны ясаар сийлсэн

	Шатрын хүү биш байж.

	Харин

	Өвч хүчээ нийлүүлж

	Хөвч чадлаа хуримтлуулж

	Дураараа шатарчдыг 

	Бяраараа дарж 

	Бэрх хэцүүг

	Давж гарсан юм.

	Эрх чөлөөг 

	Олж эхэлсэн юм.

	 

	Дайнаар сүүдрээ хийсэн

	Империализм

	Цөхөрч

	Ухарч

	Бүхэлдээ ялзарч 

	Мөхөлдөө ойртож 

	Үхэлдээ тулав.

	Сайнаар нөхрөө хийсэн

	Социализм

	Дэгжиж

	Хөгжиж

	Даяараа бэхжиж 

	Туяаран мандаж 

	Хаяаран гийж 

	Дайны сөнөөлөөс 

	Дажны хөнөөлөөс 

	Түмнийг халхалж байна 

	Буу сэлмээс 

	Гуу жалганаас 

	Олныг салгаж байна.

	 

	Даанч ухаангүй 

	Дайнч этгээд 

	Улсаа бодолгүй 

	Алсаа харалгүй 

	Сумаа тавилаа гэхэд 

	Сумандаа оногдоно. 

	Нумаа нуулаа гэхэд 

	Нумандаа тээглэнэ.

	Тэгээд

	Аюулт зэвсэг 

	Хог дээрээ 

	Зэвэрч хэвтэх 

	Агт морьд 

	Адуун дундаа 

	Таргалж байх 

	Эр хүн

	Цэргийн алба гэж

	Эс мэддэг болох

	Эх үр

	Элэг бүтэн

	Эсэн мэнд суух

	Дайнгүй

	Энх амгалан

	Ертөнцийг тогтооно.

	Дарлалгүй

	Мөнх жаргалан

	Дэлхийг мандуулна.

	 

	Тэгээд Тэр цагт

	Тулъя, байлдъя гэсэн нь 

	Дийлье, дийлдье гэсэн нь 

	Уулгүй талд 

	Усгүй цөлд 

	Сүнсгүй цэргээр 

	Тулдаг болно.

	Цусгүй байлдаан 

	Хийдэг болно.

	 


МОСКВАГИЙН ИХ ХУРЛЫН ТАНХИМД

	Их хурлын танхим

	Орчлон дэлхий шиг цэлгэр 

	Ирж чуулсан олон

	Цэцэг навч шиг дэлгэр 

	Орон орны улс

	Хаа ч гэсэн содхон 

	Орчлонд хэн оршдог нь

	Энэ танхимаас тодхон, 

	Хар, цагаан, шар

	Арьсны өнгө ялгаатай ч

	Харилцан яриад үзэхэд 

	Үг хэл ондоотой ч 

	Гар гараа бариад

	Танилцаж байх нь эвлэг, 

	Газар газрын улс

	Тэврэлцэж байх нь элбэг 

	Ажил амьдралын зөрөө 

	Хэдий их гэвч

	Үзэл санааны зөрөө 

	Хэдий бөх гэвч 

	Энх тайвныг хамгаалах

	Сэтгэлийн хувьд адил.

	Энэ тэмцлээ ялуулах

	Зүтгэлийн хувьд ижил.

	 

	1962-8

	Кремлийн их хурлын ордон

	 

	
ЭХ ОРОН

	 


ТРАКТОРЧ ОХИН

	Дуулам дэгжин охин байсан нь 

	Тракторч болж, 

	Хуулам сайхан царай байсан нь 

	Хар болж.

	Дуулам дэгжин охин байсан нь 

	Тракторч болж, 

	Дуулим цагаан тал байсан нь 

	Хар болж. 

	 

	1961

	 


* * * Өглөө болгон цонхоор харахад...

	Өглөө болгон цонхоор харахад 

	Хажуу талын нэг байшингийн 

	Цонх бүхэн нь аажмаар гэрэлтэж 

	Удалгүй бүгдээрээ гэрэлтэх аж.

	Өглөө болгон сургууль цуглаж 

	Гажуу этгээд зүйлгүй гэвч

	Хонх дуугарч шуугиан намдтал 

	Уйдалгүй ширтэх юм би тийшээ.

	Зочид буудлын зургаан давхраас 

	Харалдаа зүг рүү би ширтэж

	Гүйх бужигнах олон хүүхдийн 

	Хичээлийг нь үзэж, үймээний нь хардаг

	Хожид болсон бүхнийг мартаад 

	Харандаа цаасаа бариад гармаар...

	Зүйх дуртгалыг тасдан хаяж 

	Хижээлээ мартаж тийшээ очмоор.

	Хорин алхмын зайг тулаад

	Гүйгээд очих зам бий санж.

	Хорин жилийн намтрыг сөрөөд 

	Эргээд очих жам алга аж.

	 

	1960 XI Москва

	 


* * * Санасан бодсоноо хэлэхэд...

	Санасан бодсоноо хэлэхэд 

	Сайхан чи минь мишээх юм. 

	Сайхан чи минь мишээхэд 

	Сарны туяа тусах юм

	Сарны туяа сайхан

	Сайхан гэвч гүехэн

	Сарны туяа саруулхан 

	Саруул гэвч хүйтхэн.

	Сарны туяа шиг мишээлтээ 

	Нарны илчээр тэтгээч. 

	Нарны илч шиг хайраар 

	Намайг чи ивээгээч.

	 

	1962 он

	 


* * * Өөрийн санасныг хэлж чадвал... 

	Өөрийн санасныг хэлж чадвал 

	Хөөрийн үг алба биш 

	Өрөөлийн санаанд хүрч чадвал 

	Ерөөлийн урт алба биш

	Энх тайвныг дэлхийдээ ерөөе 

	Мөнх сайхныг түмэндээ ерөөе 

	Шинэ амжилтыг улсдаа ерөөе 

	Энэ бүхэн биелэхийг ерөөе.

	 

	1962-12-30

	 


ЭХИЙН СЭТГЭЛ

	 

	Хайрт эх Гүнсэнгийн гэгээн дурсгалд

	 

	Аян дайн л гэнэ 

	Ан гөрөө л гэнэ 

	Ажил сургууль л гэнэ 

	Аавын хүүхдүүд яваад л өгдөг.

	Хонгор эх нь сүүгээ өргөөд 

	Хоёр нүднийхээ нулимс арчдаг, 

	Хойноос нь харуулдаад хоцорч үлддэг.

	 

	Өнө эртнээс 

	Өвгөд дээдсээс 

	Өнөөг хүртэл

	Хоног улирсаар, хорвоо хувирсаар... 

	Гэвч аавын хүү гэршиж суудаггүй 

	Агтын туурай мохож өгдөггүй 

	Амьтны эх амарч болдоггүй.

	 

	Эхийн санаа 

	Үрд гэхэд 

	Үрийн санаа

	Энтээ ч ууланд, тэртээ ч усанд.

	Зам халгайтай, жам халгаатай.

	Явсан хүн ирэх ч бий, үгүй ч бий 

	Зовсон эх амрах ч бий, үгүй ч бий.

	Хаврын шороо 

	Намрын бороо 

	Өвөл зун

	Өглөө үдэш өнгөрсөөр байвч

	 

	Хүний эх хүүгээ санана.

	Ирсэн ирээгүй итгэн хүлээнэ.

	Тоос болгоныг тосон гүйнэ.

	Хүү нь ирсэн 

	Хүний эхчүүлтэй 

	Хүйлэн хайлж

	Сэв хийхэд сэтгэлээ зогооно.

	Өрөөлийн хүүг өөрийнх шиг хайрлаж 

	Хүүгээ мөрөөдөх нь улам ихэснэ.

	Хүрээд очмоор, уулзмаар санагдана. 

	Өнөөх хүү нь 

	Үрэгдсэн байг 

	Өнгөрсөн байг.

	Өөдгүй мэдээг санах бүрээ 

	Эх хүн үнэмшинэ уйлна.

	Эргэн эргэн хүүгээ дурсана.

	Эргэлзэнэ, итгэнэ, гашуудна, хүлээнэ. 

	Харин өөрөө 

	Халуун амьсгалаа 

	Хураах үедээ

	Үр ач нараа тойруулан харна. 

	Үйлийн үргүй дахин бүртгэнэ.

	Хайрт хүүгээ ахин үгүйлнэ.

	Харин тэгэхэд л нэг үнэмшинэ.

	Тэгээд нүдэнд нь

	Тэсгэлгүй мэлмэрэх

	Тэнгэрлэг нулимс нь

	Өөрийгөө биш, өнөөх үрээ

	Өрөвдөн хайрласан, үгүйлэн гашуудсан

	Энэрлийн нулимс, элбэрлийн нулимс

	Эцсийн нулимс, эхийн нулимс.

	 

	1962 он



	



	МӨНГӨ ТӨГРӨГ

	Мөнгө төгрөг гэж юу вэ? 

	Харахад ч гэсэн 

	Барихад ч гэсэн 

	Эрээн цаас.

	Гэхдээ

	Хэрэгтэй нэг нь зурчихдаг 

	Хэрэггүй нэг нь урчихдаг дэмий цаас биш ээ.

	Тэгвэл юу юм бэ?

	Учрыг нь олъё гэвэл 

	Урьдаас нь ярьдаг 

	Улнаас нь хөөдөг 

	Уламтай заншил бий. 

	Эрт цагт 

	Мөнгө гэдэг 

	Ирт мэстэй 

	Адил байж 

	Эзэрхэг үед 

	Мөнгө гэдэг 

	Хүчирхэг зэвсэгтэй 

	Ижил байж.

	Ноён харцаа 

	Баян нь зарцаа

	Дарлахын 

	Хорлохын 

	Олж таарсан 

	Онч нийлсэн 

	Онц гаарсан ганц арга нь байж.

	Өнгөтэй өөдтэй бүхэн

	Мөнгөтэй эзний туяа байсан.

	Хатуу хөтүү бүхэн

	Ядуу боолын заяа байсан.

	Тэгш бус

	Тэр нийгэмд

	Өнгө мөнгө хоёр

	Дөнгө гав хоёр шиг

	Ихэр явлаа.

	Архи тамхи хоёр 

	Анд найз хоёр шиг 

	Нөхөр байлаа.

	Эзэд

	Ноёд

	Алт өмнөө тахиж 

	Ард түмнээ талхиж 

	Боохой шиг догшин ноёд 

	Гулууз мөнгө

	Бороохой шиг эргүүлж байлаа.

	Нууж дарсан мөнгө нь

	Шударга бүхнийг

	Нударга шиг нанчиж байлаа.

	Тэр ч байтугай

	Улс гүрнээ

	Уултай, устай нь

	Малтай, махтай нь

	Алттай, ардтай нь

	Мянга манган лангаар 

	Худалдаж ч байлаа.

	Тэр цагт 

	Мөнгө гэдэг

	Ширээн дээрээ заларч байсан 

	Хаанаас нь идтэй хаан 

	Шүтээн дээрээ ёлтойж байсан 

	Бурхнаас нь шидтэй бурхан. 

	Гэвч

	Цаг цагтаа 

	Цахилдаг хөхдөө.

	Энэ монгол 

	Шинэ болж 

	Бэлтэй нэг нь 

	Халтай байдаг 

	Бэлгүй нэг нь 

	Ялтай байдаг 

	Хуучин ёс хуу арилав.

	Манай нийгэмд 

	Мөнгө гэдэг 

	Мөлжих зэвсэг биш, 

	Хөлжих зэвсэг биш, 

	Хийсэн ажлын дүн 

	Гийсэн бүтээлийн зөн 

	Хөдлөхийн хөлс 

	Зогсохын зоос.

	Бидэнд үнэтэй нь 

	Мөнгө төгрөг биш 

	Өнгө дарс биш 

	Хунз хунзаар хөгцөрсөн цай биш 

	Хуй хуйгаар хүүршсэн торго биш

	Бидний гялалзуулдаг алт бол

	хав дараастай байдаггүй, 

	Энгэр дээр маань гялалзаж байдаг.

	Бидний гялтгануулдаг алмас бол

	авдарлаатай байдаггүй 

	Тэнгэр дээр маань гялтганаж байдаг.

	Бидний шүтдэг 

	Хөрөнгө бол 

	Тэмүүлдэг оюун 

	Тэжээдэг гар 

	Мөнгө төгрөгийг 

	Мөнх биш гэдэг үзэл

	Тэгэхийн төлөө 

	Ихийг хийдэг ажил.

	Гэвч

	Гэгээн зорилго 

	Цагаан үйлст маань 

	Саад болъё гэсэн 

	Гэмтэй дайсан 

	Тэртээ тэнд 

	Далайн цаана ч бий. 

	Тэрнээс наана ч бий.

	Тэр дайсанд 

	Хилээр шургуулдаг 

	Илээр оруулдаг тагнуул ч бий.

	Далдуур хамждаг 

	Алтаар дамждаг туршуул ч бий.

	Тэр туршуул 

	Заавал тэндээс ирэхгүй 

	Яавал нэвтэрье гэхгүй.

	Өнхөрсөн нийгмээс 

	Хугарч үлдээд 

	Өнгөрсөн үеэс 

	Сугарч хоцроод 

	Хомхой сэтгэл болж 

	Шунахай хүсэл болж 

	Хэний маань ч дотор 

	Агшиж атираад 

	Бугшиж магадгүй.

	Нэг өдөр 

	Агшсанаа ахиад 

	Атирснаа тэнийгээд 

	Хэний минь ч толгой руу 

	Харваж магадгүй.

	Тэгээд ч «Чи дэндүүзэй»

	«Чи идүүзэй»

	«Чи шунуузай» гэсэн юм шиг 

	«Чи тонуузай» гэсэн юм шиг 

	Төгрөг болгоны дэвсгэр дээрээс 

	Төв шулуун харцаараа 

	Төрийн нүд ширтэж байна.

	 

	1963 он

	 


СҮХ ЖАНЖНЫ МАГТУУ

	Жаврын эрч сулран буурахад 

	Хаврын илч улиран ирэхэд 

	Ухаа хонгорын туурай пижигнэсэн юм. 

	Ухаант хүний цуурай нижигнэсэн юм.

	 

	Үүр шөнийн завсраар 

	Үрээ морьдоо эмээллэсэн 

	Өрхт гэрийн 

	Зүрхт хөвүүд 

	Хурц улаан тугаар 

	Харц биднээ далласан 

	Их жанжин 

	Сүх жанжин.

	Ургах наран умраас мандаж

	Урсах цөн хойноос хандаж

	Хиагт хотоос

	Хүрээг чиглэсэн юм.

	Заагт хилээс хилийг зүглэсэн юм.

	Хуучны ёс балран хайлж 

	Хувьсгалын ёс бадран дийлж

	Шинэ амьдралын туяа гийсэн юм. 

	Өнө ирээдүйн хаяа цайсан юм. 

	Итгэлийн баатар нам минь жолоодож 

	Зүтгэлийн лутаар түмнээ удирдаж 

	Бүх олны зорьсныг бүтээнэ.

	Их жанжны захисныг биелүүлнэ.

	 

	1963 он

	 


БИ ЗАЛУУ

	Толгойтой үснээс минь 

	Буурал үс олоод 

	Тохуу хийж 

	Тоглох хэрэггүй.

	Тэр үсийг онгон гэж 

	Тэмцээд би дийлэхгүй 

	Мэдэж байна.

	 

	Гэвч

	Би залуу.

	 

	Гэрэлт орчлонд төрсөн 

	Оноо тоолоод тэр биш, 

	Гэгээн хавартай золгосон 

	Жилээ чамлаад тэр биш, 

	Цохилох зүрхний лугшилтаар 

	Оргилох хүслийн тэмүүллээр 

	Алсыг харах хараагаар 

	Улсыг баясгах мөрөөдлөөр 

	Наранд хүрэх жавхаагаараа 

	Саранд очих заяагаараа 

	Би залуу.

	 

	Нүдний минь өнцгөөс 

	Үрчлээ олж хараад 

	Нүгэл болгож ёжлох хэрэггүй 

	Үрчлээ биш угалз гээд 

	Үнэндээ нэмэргүй, 

	Мэдэж байна.

	 

	Гэвч

	Би залуу.

	 

	Явсан газраа богино гэж 

	Чамлаад тэр биш 

	Үзсэн харснаа бага гэж 

	Давраад тэр биш 

	Анхаарч юу ч үзсэн 

	Анх үзсэн шиг баярладгаараа 

	Алтан нар ч ширтсэн 

	Анзаараагүй юм олдгоороо, 

	Жаргал зовлон бүхнийг 

	Гярхай нүдээр хардгаараа 

	Тэр бүхнийг өөрийнх шиг 

	Тэмцэн хатамжлан явдгаараа 

	Би залуу.

	 

	Атираа суугаагүй дух 

	Давхраа гараагүй эрүү 

	Сор гялтганаагүй үс 

	Ор ургаагүй сахал 

	Найртай итгэл 

	Хайртай сэтгэл 

	Залуугийн шинж гэдэг.

	 

	Ажлаас тогтдог холонхир 

	Гажлаас суудаг хашир 

	Бодлоос үүсдэг үрчлээ 

	Дадлаас заншдаг зан 

	Бас залуугийн шинж.

	 

	Залуу нас гэдэг 

	Анкет дээр минь тэмдэглээтэй 

	Алдарсан онд дарагдахгүй, 

	Бултайн сэрвийж ургасан

	Буурал үсэнд булагдахгүй. 

	 

	Залуу нас гэдэг 

	Урсах улирлыг сөрөх 

	Зүрхний эрчийн тууль 

	Хорсох, хайрлах, өрөвдөх 

	Сэтгэлийн илчний туйл, 

	Хүнд хүчрийг давах 

	Хүч чадлын сэжүүр 

	Хүнд хэрэгтэйг бүтээх 

	Оюун санааны хэмжүүр, 

	 

	Тэгвэл

	Би залуу.

	 

	1962 он

	 


ЭГЭЛ ЖИРИЙН БИД

	Нэвтэрхий толийн зузаан ботиос 

	Нэр овог маань олдохгүй 

	Нэвсгэр номын аль ч хуудаснаас 

	Нэрийн хураангуй жагсаадаг газраас 

	Бидний нэр олдохгүй 

	Биеийн байцаалт гарахгүй.

	 

	Нэр төргүйдээ 

	Нэмэр болдоггүйдээ 

	Тэр биш, 

	Эгэл жирийн гэдэг

	Энгийн томьёололд

	Бид багтдаг

	Түүх сударт

	Түмэн гэдэг

	Нэртэй явдаг.

	 

	Дайн дажин болбол 

	Дайчилгааны түрүүнд бид ордог. 

	Дайсанд хэрэв алагдвал 

	Дундаа нэг хөшөөтэй байдаг 

	 

	Хөдөлмөрийн цаг болбол 

	Хүүхэд шиг шалмаг явдаг 

	Хөлсний төлөө биш

	Хүний төлөө зүтгэдэг. 

	 

	Яндангаар өдрөө хэмживч 

	Цалингаар сараа тооловч 

	Хожлын төлөө сэрдэггүй. 

	Ажлын төлөө зүтгэдэг. 

	Ашгийн төлөө улайдаггүй 

	Түшгийн төлөө явдаг.

	 

	Адуу малаар тал дүүргэж 

	Анжисны ирээр хөрс эргүүлдэг 

	Ачаа тээж, ан хийдэг 

	Айл болж, амьдарч суудаг.

	Уулнаас алт, нүүрс малтаж 

	Уснаас загас жараахай шүүж 

	Тариа тарьж талх барьдаг 

	Дарс нэрж 

	Царс унагаадаг.

	 

	Үнэхээр ч бид 

	Үлгэрийн баатар биш 

	Нээрэн ч бид 

	Нэрлэхээр улс биш 

	Суут нь биш 

	Цуут нь биш 

	Гарамгай нь ч биш 

	Давамгай нь ч биш 

	Эгээ л бид 

	Эгэл хүмүүс 

	Жинхэнэ ёсоор 

	Жирийн хүмүүс.

	 

	Тэгэвч

	Зүрхтнийг бид төрүүлдэг 

	Зоригтныг бид гаргадаг.

	Уран үгтэй зохиолч

	Дуран хараатай шинжээч 

	Уяхан хоолойтой дуучин 

	Туяхан бэлхүүстэй бүжигчин 

	Октябрийг хийдэг хувьсгалч 

	Огторгуйг эзэмшдэг нисэгч 

	Бидний эхнэрүүдээс төрдөг 

	Тэдний сүүгээр торнидог.

	 

	Орчлон дэлхийн хамаг нандин бүхэн дээр 

	Одон орны хөлөг онгоц бүр дээр 

	Алхны минь мөр бий 

	Алганы минь ор бий.

	 

	Үнэний төлөө хувьсгал бүхэнд 

	Түмний төлөө тэмцэл бүхэнд 

	Хүчний минь охь бий.

	Хүслийн минь эх бий.

	 

	Төрсөн нутгийг минь асуувал

	Алтан дэлхийн

	Нутаг бүхнийг нэрлэнэ.

	Төрөл садныг минь асуувал

	Ариун санаат

	Хэн бүхнийг дурсана.

	Насыг минь яг мэдье гэвэл 

	Намтрыг минь бүрэн бичье гэвэл 

	Боолын нийгмээс аваад 

	Боссон тэмцсэнээ тоочно.

	Их Ленинээр удирдуулаад 

	Цэх зогссоноо ярина.

	Нэгд нэгэнгүй бичье гэвэл 

	Нэвтэрхий толь ч багтаахгүй 

	Боть ботиор тэмдэглэе гэвэл 

	Богинохон ч яриад бүтэхгүй.

	 

	Эгэл жирийн гэдэг 

	Энгийн томьёололд 

	Бид байдаг 

	Түүх сударт

	Түмэн гэдэг 

	Нэртэй явдаг 

	Тэгэвч

	Дүйхийг бид хийдэг 

	Түүхийг бид бүтээдэг 

	Бидэнгүй бол 

	Гэрэлт нар ч тунгалаггүй 

	Бидэнгүй бол

	Гэгээн дэлхий ч тэнхлэггүй.

	 

	1962 он

ЭX ОРОН

	Хүн

	Эх орноо

	Шилж сонгож авдаггүй юм 

	Хэлж зааж ирдэггүй юм.

	Эх орон гэж 

	Мэдэх нь битгий хэл.

	Энэ бие

	Чухам юугаа мэдэхгүй 

	Уйлахаас өөр чадалгүй 

	Үлгэхээс өөр дадалгүй 

	Амьтны үр 

	Ангирын зулзага 

	Эхээсээ төрдөг юм.

	Эх орон нь 

	Тосоод авдаг юм.

	Эх орон гэдэг нь 

	Хуурай зөөлөн бууц нь 

	Хонины нэхий өлгий нь 

	Таван ханатай гэр нь 

	Таалж өхөөрдсөн бүхэн нь. 

	Эх орон гэдэг нь 

	Ажилд зүтгэлтэй 

	Аливаад итгэлтэй 

	Эрийн сайн бүрдсэн 

	Эрхий мэргэн аав нь 

	Хэлэхэд цэвэрхэн 

	Халхад ховорхон 

	Үлэмжийн чанар төгөлдөр

	Үзэсгэлэн гуа эх нь 

	Тэр эхийн

	Уураг шаргал сүү нь

	Усгал зөөлөн харц нь

	Уяран дуулсан дуу нь

	Уйлан хайлсан сэтгэл нь.

	Хүлгийн шандас сунаж

	Хүний хүү өсөж

	Эхийн өвөр гэдэг

	Эх орныхоо

	Хязгааргүй

	Хилгүй хэсгээс

	Гэрийн хоймрын

	Хамгийн зөөлөн

	Ширдэг рүү шилжээд

	Мөлхөх газраа мөлхөж

	Алхах газраа алхаж

	Үүдээ хүрдэг юм.

	Тэндээсээ

	Зэл хүрч

	Зэлээсээ

	Бэл хүрч

	Бэлээсээ

	Уул хүрч

	Өндөр уулаа даваад 

	Өргөн мөрнөө гатлаад 

	Уугуул усаа 

	Суугуул нутгаа 

	Эзэгнэж эхэлдэг юм.

	Энэ бүхнээ 

	Эх орон гэж 

	Ойлгож эхэлдэг юм. 

	Таван Богдоор 

	Тооноо тулж Хянган, 

	Соёлзоор Хаяагаа манаж 

	Онон, Сэлэнгээр 

	Умдаа хийж 

	Одон орноор Өрхөө бүрж 

	Өв тэгш сэтгэлээр 

	Өнөр бүлээр

	Амьдарч эхэлдэг юм.

	Тэгээд

	Гүрэн улсынхаа түүхээр 

	Бүрэн намтраа хийж 

	Ариун гэгээн бүхнээр 

	Амины зорилгоо хийж 

	Эх орныхоо 

	Жинхэнэ эзэн нь 

	Би гэх эрхтэй болдог юм.

	Эрин үеийн өмнө 

	Эх орныхоо

	Эзэн хүн шиг хариуцдаг юм.

	Миний эх орон 

	Монголын сайхан орон!

	Чухам энд төрөх гэж 

	Чухал болгон заагаагүй 

	Орчлон хорвоо дундаас 

	Онцолж би сонгоогүй Хүн

	Эх орноо

	Шилж сонгож авдаггүй юм.

	Хэлж зааж ирдэггүй юм.

	Эх орноо би хөндлөн гулд явлаа. 

	Энэ дэлхийгээ би хэрж тойрч үзлээ. 

	Шилээгүй авсан нутгаа 

	Аль ч нутгаар солихгүй!

	Хэлээгүй ирсэн орноо 

	Хэний ч хүүд өгөхгүй!

	 

	1963

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

